
ABSTRAK
Laporan ini memfokuskan kepada organisma yang diubahsuai secara genetik (GMO), isu-isu etika bioteknologi moden dan cara menanganinya, pandangan terhadap perspektif falsafah, falsafah pendidikan negara dan rukun negara serta kemungkinan risiko dan keadaan orang ramai. Sejak kebelakangan ini, kemajuan besar telah dicapai dalam bidang kejuruteraan genetik. Teknologi ini mempunyai banyak aplikasi dalam meningkatkan produktiviti pertanian (dalam spesies haiwan ternakan dan tumbuhan) dan industri bioperubatan. Penciptaan pelbagai jenis tanaman yang kuat, haiwan transgenik, peningkatan kandungan protein, biofertilisasi, kombinasi dan terapi gen kini menjadi aplikasi utama kejuruteraan genetik. Walaupun kemajuan sains dan teknologi telah membuka peluang baru yang tinggi untuk memanipulasi sesetengah genetik dan organisma, ia mungkin mempunyai risiko terhadap kesihatan manusia, alam sekitar dan industri. Antara isu-isu etika dalam bioteknologi moden dan produknya ialah kesihatan manusia, alam sekitar dan sosio-ekonomi.
Kata kunci: Bioteknologi moden; etika; penyelidik; industri

PENGENALAN
Bioteknologi, ataupun dikenali juga sebagai kejuruteraan genetik sudah menjadi sumber yang bermanfaat yang diaplikasikan dalam bidang perubatan, pembuatan, dan pertanian. Terdapat banyak hujah yang menyokong penggunaan kejuruteraan genetik pada masa akan datang. Antaranya ialah GMO menjanjikan bahawa kejuruteraan genetik akan menyelesaikan krisis makanan dunia, menghasilkan tanaman yang lebih baik, dan bagus untuk kepentingan ekonomi. Banyak organisma yang berbeza digunakan dalam penyelidikan dan perkembangan kejuruteraan genetik hari ini termasuk tumbuhan, pokok, haiwan, serangga, bakteria dan virus. Dalam sektor pertanian, tanaman dan tumbuhan adalah diubahsuai gennya untuk menambahkan ketahanan terhadap racun rumpai dan perosak tertentu. Para saintis berjanji bahawa tanaman yang diubahsuai secara genetik akan mempunyai tekstur yang lebih baik, lebih banyak rasa, dan nutrisi pemakanan yang lebih tinggi jika dibandingkan dengan jenis tanaman liar yang sama. Haiwan ternakan juga dimodifikasi untuk meningkatkan produktiviti dan mengurangkan kos bagi petani. Genetik babi diubahsuai untuk mendapatkan aspek kurang lemak. Ikan pula sedang dimodifikasi untuk mendapatkan saiz lebih besar dengan lebih cepat dan pelbagai haiwan lain sedang diubahsuai untuk meningkatkan produktiviti. Walaupun terdapat banyak faedah pengubahsuaian genetik organisma, penting bagi kita untuk mempertimbangkan fakta bahawa ini adalah teknik yang sangat baru dan risiko yang terlibat tidak difahami sepenuhnya. Subjek ujian adalah organisma hidup, mampu tumbuh, membiak, berhijrah dan berinteraksi dengan organisma hidup lain. Ini bermaksud bahawa risiko yang terlibat dengan kejuruteraan genetik secara semula jadi lebih berbahaya dan tidak dapat diramalkan daripada eksperimen menggunakan bahan kimia. Perspektif falsafah, falsafah pendidikan negara, rukun negara, keagamaan, sekular dan etika harus diambil kira agar kita boleh terus maju dengan kewujudan kejuruteraan genetik.

MAKSUD ORGANISMA UBAH SUAI GENETIK (GMO)
	Organisma ubah suai genetik (GMO) merujuk kepada tumbuhan dan haiwan dengan binaan genetik yang diubah suai dan disunting dalam makmal untuk memasukkan gen daripada organisma lain. Teknologi yang digunakan ini mampu memecahkan penghadang genetik yang asas, bukan sahaja antara spesies, malah antara manusia, haiwan dan tumbuhan (Hatijah, 2019). Prosesnya adalah dengan memasukkan secara rawak gen-gen virus menggunakan spesies yang tidak berkaitan, gen yang kebal kepada antibiotik dan bakteria sebagai penanda dan secara kekal mengubah kod genetiknya, organisma yang diubah gennya terbentuk yang kemudian melepaskan perubahan genetik ini kepada keturunannya menerusi pewarisan. Jurutera gen kini mengerat, menyelit, menggabung semula, menyusun semula, menyunting dan memprogram bahan-bahan genetik. Gen haiwan, malah gen manusia secara rawak disematkan ke dalam kromosom tumbuhan, ikan dan haiwan hingga membentuk hidupan transgenik yang tidak terbayang sebelum ini. 
	Menurut Yasmin Yusuf (2019), GMO ini jelas terkandung di dalam tomato yang mana sensitif kepada fros dan ikan yang mampu hidup dalam perairan Artik yang dingin beku. Jurutera gen yang mengenal pasti satu gen di dalam ikan flounder yang membolehkannya bertahan kepada cuaca sejuk akan “memotong keluar” gen ini dan kemudian “menyemat” gen anti beku ini ke dalam DNA tomato. Buah yang mengalami perubahan ini mampu bertahan kepada fros, oleh itu mempunyai musim pertumbuhan yang lebih panjang. Bagaimanapun tidak ada perbezaan yang ketara antara tomato GE dan tomato biasa. 
	Berikutan kekurangan atau ketiadaan peraturan, keperluan melabel atau protokol saintifik, jurutera bio telah mula menghasilkan ratusan “Makanan Fraken” dan tanaman yang jelas boleh memudaratkan manusia dan alam sekitar atau memberikan impak sosio ekonomi yang negatif ke atas berbilion petani dan penduduk kampung di seluruh dunia (Azman, 2020). Walaupun semakin ramai saintis memberi amaran bahawa teknik ‘gen – splicing’ semasa adalah kurang tepat dan tidak dapat diramal justeru boleh membahayakan, penyokong GE terus mengatakan makanan dan tanaman GE adalah sama seperti makanan biasa, oleh itu tidak memerlukan pelabelan mandatori mahupun ujian keselamatan sebelum ia dipasarkan. Apabila saintis menggunakan kejuruteraan genetik untuk mengubah gen daripada satu organisma, pada amnya mereka cuma menambah satu ciri yang dirasakan boleh memberi manfaat, biasanya bagi tujuan pengeluaran. Kejuruteraan genetik kerap dilakukan untuk mendapatkan satu ciri yang biasanya tidak dimiliki oleh suatu organisma, misalnya jangka hayat lebih panjang, ketahanan kepada penyakit, ataupun mempunyai warna atau perisa yang berbeza. 

ISU KONTEMPORARI GMO

Pengubahsuaian genetik tanaman telah menjadi isu kontroversial sejak pengeluaran GMF komersial pertama. Penyokong teknologi tersebut mendakwa bahawa kejuruteraan bio makanan benar-benar selamat dan serupa dengan apa yang telah berlaku melalui pertanian tradisional selama ribuan tahun. Walau bagaimanapun, dalam pembiakan selektif ketika dua tanaman induk dilintasi untuk mendapatkan sifat yang diinginkan, kemungkinan ciri-ciri tidak menyenangkan lain dipindahkan juga (Azman, 2020). Oleh itu, mengambil sifat yang tidak diingini adalah proses yang perlahan dan memerlukan percubaan dan kesalahan melalui beberapa generasi pembiakan tanaman. Dalam konteks ini, bioteknologi moden telah memungkinkan kita melampaui halangan pembiakan fisiologi semula jadi dengan cara pemindahan gen antara organisma yang berubah secara evolusi sekarang mungkin dan oleh itu, gen individu yang menyatakan ciri-ciri tertentu pada haiwan atau mikroorganisma dapat digabungkan dengan tepat ke genom tumbuhan.
Penyokong GM percaya bahawa pembiakan konvensional dapat mencapai hasil yang serupa dengan menggunakan gen yang dipindahkan tetapi hanya dalam spesies yang berkaitan dan dalam proses yang panjang dan tidak tepat (Biotechnol, 2011). Walau bagaimanapun, penentang GMF menjelaskan bahawa kejuruteraan genetik tidak menyerupai pembiakan semula jadi kerana ia secara paksa menggabungkan gen dari spesies yang tidak berkaitan bersama Mereka percaya bahawa kejuruteraan genetik bukan alternatif untuk pembiakan tradisional kerana penyebaran semula jadi tanaman menyumbang ribuan gen kepada keturunan (Hatijah, 2019).
Syarikat-syarikat bioteknologi mendakwa bahawa teknik DNA rekombinan dapat membawa kelebihan bagi pengguna seperti peningkatan nutrisi serta meningkatkan kualiti dan hasil tanaman makanan dan bukan makanan seperti kapas dan farmasi. Sebilangan besar tuntutan mengenai faedah GMF telah dikemukakan oleh industri benih. Namun, saintis bebas memberi amaran bahawa penerbitan mengenai kejayaan GM dalam menawarkan makanan yang lebih berkhasiat dan selamat tidak berdasarkan pada standard saintifik yang diharapkan.
Kajian ubat-ubatan yang dibiayai oleh syarikat farmaseutikal cenderung untuk melaporkan hasil positif bagi penaja daripada kajian yang dibiayai secara bebas. Hasil yang berat sebelah mungkin dicapai dengan jenis reka bentuk eksperimen, pemilihan data dan memberi penerangan mengenai penemuan sebenar dengan apa yang diharapkan. Perkara yang sama mungkin berlaku dengan penyelidikan yang dilakukan oleh industri benih. Sebilangan besar eksperimen penyelidikan mengenai tanaman transgenik dilakukan oleh sektor swasta dan yang dijalankan di universiti dibiayai oleh industry (Nur Asmadayana Hasim, et al., 2019). Oleh itu, saintis bebas harus segera mengikuti pendekatan pencegahan yang ketat dalam merancang eksperimen pada GMF. Tumbuhan GM harus memenuhi kriteria pedoman untuk mendapatkan persetujuan untuk memasuki pasar. Walau bagaimanapun, keupayaan pengawalseliaan dan ilmiah untuk melaksanakan garis panduan tersebut perlu dikembangkan di seluruh dunia khususnya di negara-negara membangun.
Pada amnya, GMO digunakan secara meluas dalam industri pertanian dan makanan. Penyokong GE mendakwa produk baharu keluaran mereka akan menjadikan pertanian lebih mampan, membasmi kelaparan di seluruh dunia, mengubati penyakit dan meningkatkan tahap kesihatan awam (Zulkarnain, 2020). Pada hakikatnya, menerusi amalan perniagaan dan melobi secara politik, jurutera gen telah menjadikannya cukup jelas hasrat mereka untuk menggunakan GE bagi menguasai dan memonopoli pasaran global membabitkan biji benih, makanan, gentian dan produk perubatan. Namun begitu, tumbuhan dan haiwan GE kini menjadi salah satu isu yang paling banyak diperdebatkan berikutan pihak yang membantah teknologi berkenaan telah mempersoalkan isu keselamatan dan etika di sebaliknya. Menurut Pertubuhan Kesihatan Sedunia (WHO), antara isu-isunya termasuklah keselamatan produk, kesannya terhadap alam sekitar serta hal-hal yang membabitkan soal agama dan etika.

Selain isu keselamatan, GMO turut melibatkan soal tanggungjawab dari sudut keagamaan. Ini khususnya membabitkan pengguna Islam di mana Islam menuntut umatnya cuma mengambil makanan yang halal atau yang dibenarkan. Terdapat laporan yang memetik sesetengah produk GMO mengandungi unsur-unsur seperti gen babi dan gen haiwan yang tidak disembelih mengikut syariat Islam (Amin, et al., 2011). Tambahan pula, hemoglobin manusia, susu yang mengandungi faktor gumpalan darah manusia, dan organ manusia-babi turut digunakan dalam sesetengah produk GMO. Bagi umat Islam, halal menjadi isu yang sensitif di mana semua produk yang dimakan mestilah tidak mengandungi bahan haram atau yang terlarang. Oleh itu, penggunaan GMO dalam pengeluaran makanan mesti mematuhi Undang-undang Syariah.


GMO PANDANGAN FALSAFAH, FPN DAN RUKUN NEGARA

Organisma Ubah Suai Genetik (GMO) dari sudut Falsafah Islam
	Isu-isu yang dibangkitkan turut menarik perhatian badan-badan Islam bagi memastikan produk seumpanya itu mematuhi undang-undang Islam. Hasil persidangan Jawatankuasa Fatwa, Majlis Hal Ehwal Agama Islam Malaysia pada 12 Julai 1999 memutuskan pengunaan produk GMO dibenarkan asalkan ia mematuhi prosedur yang telah ditetapkan (Hatijah, 2019). Sebagai contoh, pemprosesan makanan yang menggunakan bioteknologi DNA babi atau haiwan yang tidak disembelih amatlah dilarang dan perlu dielakkan kerana mencegah yang haram lebih utama daripada memperolehi manfaatnya. Namun begitu, perkara lain yang perlu dipertimbangkan termasuklah isu kesan sampingan daripada pengambilan makanan yang telah diubahsuai secara genetik ini. Menurut Sazelin & Safiah (2020), konsep Halalan thoyyiban dijadikan rujukan utama bagi mengetengahkan fakta mengenai GMO. “Oleh itu, makanlah (wahai orang-orang yang beriman) dari apa yang telah dikurniakan Allah kepada kamu dari benda-benda yang halal lagi baik” (An Nahl, Ayat 114. Petikan daripada ayat al-Quran menguatkan hujah yang pengambilan makanan yang halal serta baik untuk diri di samping memandang serius mengenai kesannya terhadap alam sekitar. 

Organisma Ubah Suai Genetik (GMO) dari sudut Falsafah Pendidikan Negara (FPN)
	Matlamat FPN adalah untuk membangunkan semua aspek diri manusia secara harmonis dan seimbang dari segi intelek, rohani, emosi dan jasmani. Berilmu dan berpendidikan harus menghasilkan budi pekerti yang baik dan berakhlak mulia yang sekali gus menjadi ciri-ciri asasi seorang ahli keluarga, masyarakat dan warganegara yang baik dan terdidik (Saharia , 2017). Daripada penjagaan makanan yang baik, matlamat ini dapat direalisasikan. Oleh hal yang demikian, penggunaan GMO dalam industri pemprosesan makanan mestilah diketahui umum dan mendapat kesedaran seluruh masyarakat melalui sistem pendidikan secara langsung mahupun tidak langsung (Philips, 2008). Hal ini demikian kerana bagi melahirkan masyarakat yang berilmu pengetahuan dan bijak dalam membuat keputusan. Hasil daripada pendidikan mengenai GMO, masyarakat akan lebih teliti dalam pemilihan makanan dapat memelihara kesihatan fizikal, perkembangan emosi, kecerdasan minda termasuklah permantapan rohani diri. Semua sedia maklum bahawa makanan adalah antara input yang mampu mempengaruhi keempat-empat aspek yang ditekankan dalam (Anas , 2017). Sehubungan itu, rakyat Malaysia mestilah sedar akan perkembangan teknologi kini meskipun ia tidak menjadi tumpuan utama di negara kita namun, isu mengenai GMO ini amatlah penting terutamanya kepada pelajar-pelajar bagi memastikan kesihatan tubuh badan mereka sentiasa sihat dan terjamin.

Organisma Ubah Suai Genetik (GMO) dari sudut Rukun Negara
	Menurut Kementerian Luar Negeri (2020), Rukun Negara dibentuk dengan tujuan utama iaitu membentuk perpaduan yang kukuh. Prinsip-prinsip yang terkandung dalam Rukun Negara jelas merupakan kunci kepada keharmonian dan perpaduan kaum demi kejayaan dan kestabilan Malaysia.  Prinsip keempat Rukun Negara adalah Kedaulatan Undang-undang yang berasaskan keadilan yang mengiktiraf setiap rakyat adalah sama di sisi undang-undang dan menjamin hak asasi semua warganegara Malaysia. Akta Makanan 1983 merupakan suatu akta bagi melindung orang ramai terhadap bahayanya dari segi kesihatan dan penipuan pada penyediaan, penjualan dan penggunaan makanan, dan mengenai perkara yang bersampingan atau berkaitan dengannya (BKKM, 2020). Kepentingan Akta Makanan 1983 ini adalah turut menjaga status halal sesuatu pemprosesan makanan bagi mengelakkan mana-mana premis yang menggunakan bahan yang haram seperti DNA babi. Isu ini amatlah dipandang serius terutamanya kepada rakyat yang beragama Islam. Maka dengan undang-undang yang digubal ini menjadikan rakyat lebih menghormati sistem kerajaan. Kuasa yang diberikan kepada Kementerian Kesihatan Malaysia (KKM), Bahagian Keselamatan dan Kualiti Makanan, perlulah menjaga ketulusan dan kedaulatannya agar tiada pihak yang mencuba untuk memalsukan sebarang kandungan yang terdapat dalam sesuatu makanan dan dijamin halal secara haknya.

KESAN UBAH SUAI GENETIK(GMO)

Dari segi kesihatan kepada individu dan keluarga
            Makanan GMO boleh memberikan kesan yang besar kepada kesihatan tubuh badan. Hal ini kerana perubahan genetik yang berlaku dalam makanan tersebut. Perubahan genetik terhadap sumber makanan boleh membawa kepada satu perubahan yang tidak dijangka jika tidak dilakukan dengan betul. Makanan GMO yang masuk ke dalam tubuh badan setiap manusia juga boleh memberikan perubahan kepada sistem badan. Makanan GMO boleh mengundang kepada penyakit alergik untuk berlaku. Hal ini kerana, berkemungkinan besar disebabkan pengalihan genetik daripada satu tumbuhan yang seseorang itu mempunyai alahan ke tumbuhan lain dan ini menyebabkan tumbuhan yang dahulunya boleh sahaja di makan oleh pengguna seperti biasa tetapi sekarang terpaksa dihadkan kepada beberapa orang pengguna demi menjamin keselamatan dan kesihatan pengguna itu sendiri (Rahman, 2019). Menurut kajian di USA, terdapat 3% kanak-kanak dan 2% remaja telah mengalami masalah alahan selepas pengambilan makanan GMO (Norazira, 2019). Perubahan genetik makanan GMO yang dihasilkan juga berkemungkinan akan lebih bertoksik akibat daripada kemasukan genetik antara tumbuhan yang bertoksik dan tidak bertoksik dan kemungkinan besar akan menjejaskan pengguna akhir seperti kita.
         Makanan GMO juga boleh memberikan kesan positif terhadap kesihatan seseorang itu. Sebagai contoh wujudnya pembuatan “Golden rice” hasil perubahan genetik beras makanan. Golden rice adalah makanan GMO yang kaya dengan vitamin A dan ini mampu untuk mengurangkan masalah malnutrisi dan buta (Rahman, 2019). Golden rice diperkenalkan untuk menjamin kemandirian manusia terutamanya di benua afrika yang sering kali kekurangan makanan dan hanya bergantung kepada beras sahaja yang mana ia mempunyai nutrisi dan zat yang minimum untuk setiap manusia (Yasmin , 2019). Tanpa zat dan nutrisi yang mencukupi akan menjurumus masyarakat tempatan kearah masalah penyakit seperti malnutrisi.
 
Dari segi ekonomi negara
      Makanan GMO boleh juga memberikan kesan kepada pembangunan ekonomi negara itu sendiri. Sebagai contoh, penghasilan jagung transgenik telah membantu golongan peladang-peladang dalam negara untuk meneruskan proses penghasilannya dengan lebih mudah dan tidak perlu risau lagi akan kerosakan yang berlaku akibat serangan serangga perosak. Hal ini kerana jagung transgenik itu adalah hasil ubahsuai genetik jagung yang normal dengan genetik daripada bakteria seperti Baciilus Thuringigus yang mempunyai daya tahan terhadap racun dan serangan binatang perosak (Muiz, 2016). Hasilnya, produksi hasil tanaman dapat ditingkatkan dan dipasarkan kepada kedai dan pasar didalam atau diluar negara. Negara tidak akan lagi mengalami masalah kekurangan makanan dan ekonomi setiap masyarakat dan peladang- peladang terutaman peladang kecil dalam negara akan terus terjamin. Bukti lain makanan GMO seperti betik trangenik juga telah dapat membantu pembangunan ekonomi Hawaii yang ekonominya bergantung tinggi terhadap pengeluaran betik. Penghasilan betik transgenik ini dilakukan berikutan perindustrian ekonomi betik di Hawaii telah diserang oleh jangkitan virus iaitu Papaya Ringspot Virus (PRSV) dan ini menjejaskan produksi tanaman tersebut di Hawaii (Yasmin , 2019).

Dari segi alam sekitar
   Makanan GMO juga boleh memberikan kesan alam sekitar dalam sesebuah negara. Hal ini kerana penggunaan GMO boleh membawa kepupusan sesetengah jenis serangga pendebunga. Hal ini dibuktikan oleh sebuah kajian daripada Lowa State University, yang mendapati bahawa jagung trangenik daripada hasil GMO bukan sahaja mampu membunuh serangga perosak malah mampu membunuh sejenis rama-rama pemakanan milkweed jagung berikutan perubahan genetik jagung tersebut yang menghasilkan protein racun untuk membunuhnya (Azman, 2020). Makanan GMO ini tidak dinafikan akan mampu untuk mengelakkan serangan serangga perosak seperti nyamuk dan membuatkannya pupus tetapi ia juga boleh memberikan impak kepada kepupusan serangga seperti rama-rama yang mana ia merupakan agen yang penting dalam memastikan pendebungaan untuk berlaku. Selain itu, makanan GMO berasaskan tumbuhan ini juga telah mengakibatkan berlakunya kecelaruan kepada tumbuhan lain yang tumbuh disisinya. Sebagai bukti, penemuan gen daripada pokok GMO yang wujud dalam tumbuhan canola di USA akibat daripada berlakunya pendebungaan sendiri oleh pokok GMO tersebut (Norazira, 2019). Contoh lain penumbuhan lalang berdekatan dengan tanaman GMO yang mempunyai gen daya tahan terhadap racun, telah menyebakan gen lalang turut berubah dan mulai susah untuk dihapuskan dengan racun biasa (Hatijah, 2019). Perkara ini sedikit sebanyak telah membuatkan tumbuhan asli yang wujud pada masa sekarang akan pupus dan dunia akan mulai hidup dengan tumbuhan GMO sebagai sumber makanan.

 TINDAKAN UNTUK MENGAWAL DAN MENANGANI ISU GMO

Pendekatan Berjaga-jaga Pihak Kerajaan 
Pada ketika ini, terdapat satu konsep penting yang digunakan dalam undang-undang biokeselamatan iaitu makanan GMO akan diambil pendekatan berjaga-jaga. Hal ini bertujuan agar sebarang aktiviti yang mengancam alam sekitar dapat dielakkan biarpun tiada bukti yang kukuh secara saintifik bahawa ia akan menyebabkan kerosakan alam sekitar (Idzuafi , 2011).
	Terdapat piawaian antarabangsa yang harus dirujuk dalam mengaplikasikan makanan GMO dia dalam bidang ini iaitu Protokol Cartegana. Protokol Cartegana ini amat penting dalam bidang bioteknologi kerana ia adalah langkah pemberitahuan awal dan izin yang berkaitan dengan aktiviti import dan eksport makanan yang boleh diubahsuai. Perkara ini dikenali sebagai Perjanjian Pemberitahuan Awal (AIA) iaitu penilaian risiko dibenarkan sebagai satu diantara pertimbangan yang ada untuk menilai makanan GMO yang diimport (Idzuafi , 2011).
	Pendekatan berjaga-jaga seacara umumnya dilihat tidak terlalu ketat kerana ia adalah persetujuan bersama antara kebanyakan negara yang telah menandatanganinya dalam persidangan di peringkat antarabangsa. 
Malaysia sebagai salah satu ahli kepada Protokol Cartegana perlulah menggubal undang-undang yang sesuai dan setanding dengan Protokol Cartegana untuk dalam negara. Memikirkan hal ini, Malaysia telah menggubal Akta Biokeselamatan 2007 sebagai langkah pertama dalam pendekatan berjaga-jaga supaya dapat mengatur hidupan dan juga makanan yang genetiknya telah diubah suai.
	Salah satu ciri Akta Biokeselamatan 2007 adalah ia adalah satu akta yang bersifat melindungi. Hal ini bermaksud bahawa akta ini tidak boleh diketepikan apabila kesihatan manusia dan alam sekitar terkesan (Idzuafi , 2011). Dengan adanya Akta Biokeselamatan 2007 ini, Malaysia dapat mengambil inisiatif yang selaras dengan Protokol Cartagena dalam mengaplikasikan pendekatan berjaga-jaga.
	Tujuan utama Akta ini digubal adalah supaya keselamatan dan kesihatan tumbuh-tumbuhan, haiwan, manusia, dan alam sekitar terjamin apabila mengaplikasikan bioteknlogi. Akta ini juga bertujuan untuk mengutamakan keselamatan dan kesihatan kepelbagaian biologi di dalam aspek pelepasan, mengimport organisma yang terubah suai (LMO). Selain itu, objektif Akta Biokeselamatan 2007 adalah untuk meregulasi makanan GMO atau makanan yang telah mengahadapi proses kejuruteraan genetik kerana ia juga antara daripada interpretasi dalam Akta berhubung LMO (Idzuafi , 2011).
	Oleh kerana Akta Biokeselamatan ini telah wujud selama 14 tahun, penambahbaikan undang-undang perlulah dilakukan. Hal ini kerana teknologi saban hari semakin maju, maka, Akta Biokeselamatan juga perlu digubal mengikuti perkembangan teknologi yang sentiasa berkembang dengan pesat di dalam negara kita ini. Hal ini boleh dilihat dengan berbagai-bagai masalah yang terjadi hasil dari ketidakcukupan serta kelompangan undang-undang berhubung bioteknologi. Natijahnya, dengan adanya teknologi canggih khasnya dalam bidang bioteknologi, perubahan genetik berlaku demi kelangsungan makanan yang menjadi keperluan utama manusia masa kini. Oleh yang demikian, pemindaan undang-undang dan juga peraturan yang berkaitan dengan produk makanan yang telah diubahsuai genetiknya perlulah dilakukan supaya keselamatan produk makanan yang diimport kedalam negara dapat dikawal dan pilihan dapat diberikan kepada pengguna-pengguna untuk membeli produk makanan tersebut.

Pelabelan Makanan GMO
National Bioengineered Food Disclosure Standard (NBFDS) yang merupakan badan baru di United States of America yang memerlukan pengeluar makanan, pengimport, dan entiti lain untuk melabelkan makanan yang dijual untuk memberikan maklumat adakah makanan yang dijual tersebut adalah produk makanan kejuruteraan genetik atau mempunyai bahan-bahan daripada makanan yang telah diubahsuai genetiknya. Peraturan ini bertujuan untuk menyediakan standard nasional untuk mewajibkan pendedahan maklumat kepada pengguna mengenai status makanan GMO (Lexology, 2020).
	Peraturan ini perlu dicontohi oleh negara Malaysia kerana ini akan memudahkan pengguna-pengguna untuk mendapatkan maklumat tentang makanan yang mereka beli dan mereka dapat membuat keputusan dengan lebih mudah untuk menggunakan makanan-makanan kejuruteraan genetik sebagai salah satu perkara yang melengkapkan gaya hidup seharian atau untuk menghindari makanan-makanan kejuruteraan genetic kerana sebab tertentu seperti faktor kesihatan.
	Menurut NBFDS, semua makananyang melalui proses kejuruteraan genetik yang melebihi 5% perlu meletakkan label (Yasmin , 2019). Pelaksanaan pelabelan kejuruteraan genetik akan berlaku secara berperingkat. Pelaksanaan pelabelan kejuruteraan genetik untuk pengeluar makanan besar dan pengeluar makanan kecil telah dijalankan pada 1 Januari 2020 dan 1 Januari 2021. Seterusnya, pelaksanaan pelabelan kejuruteraan genetik untuk kedua-dua pengeluar makanan besar dan pengeluar makanan kecil akan diwajibkan pada 1 Januari 2022. The United States Food and Drug Administration (FDA) mengekalkan Senarai Makanan Bioteknologi, yang merangkumi barang-barang seperti jagung, kacang soya, kentang, dan lain-lain. Sekiranya produk makanan mengandungi salah satu produk dalam Senarai Makanan Bioteknologi, maka pengeluar dan / atau penjual produk makanan perlu menyimpan rekod untuk menunjukkan bahawa produk makanan tersebut tidak dikenakan NBFDS (kerana, misalnya, ia memenuhi kehendak Program Organik Negara) atau melabelkannya mengikut kehendak NBFDS. Tambahan pula, jika pengeluar mengetahui bahawa produk makanan mengandungi bahan makanan kejuruteraan genetik (walaupun tidak termasuk dalam Daftar Makanan Bioteknologi), produk makanan mesti dilabel sesuai dengan NBFDS (Lexology, 2020).
	Oleh itu, Malaysia perlu mengikuti jejak langkah NBFDS dan pihak berwajib perlu mengeluarkan label khusus untuk produk makanan kejuruteraan genetik dan GMO seawal yang mungkin agar operasi ini dapat membuahkan hasil dengan cepat dan berkesan. Jika pelabelan ini dapat dijalankan, pengguna dapat mengesan dan membezakan makanan GMO dengan lebih mudah.

KESIMPULAN
Industri pertanian dan perubatan adalah dua bidang utama kejuruteraan genetik.  Kejuruteraan genetik, dalam bidang pertanian khususnya memfokuskan untuk mengubah suai variasi tanaman adalah dapat memberi banyak manfaat. Walaupun kejuruteraan genetik adalah bertujuan baik untuk menyelesaikan masalah dunia dan mengekalkan kelestarian, ada banyak argumen yang boleh menolak dan menyokong penggunaan kejuruteraan genetik di masa depan. Dalam konteks ini, pengguna telah menimbulkan pelbagai kebimbangan dan ketidakpastian mengenai kesihatan manusia, persekitaran dan alam sekitar, kesejahteraan haiwan, penerimaan moral dan agama. Oleh kerana risiko kejuruteraan genetik yang terlibat adalah belum begitu jelas, risiko yang berkaitan dengan GMO harus dikaji secara terperinci dan boleh diakses oleh orang ramai. Pemerintah di semua negara harus memiliki peraturan mengenai masalah keselamatan, pelabelan dan pengesanan GMO.

